
Дзяржаўны сцяг Рэспублікі Беларусь
 

Дзяржаўны сцяг Рэспублікі Беларусь з’яўляецца сімвалам
дзяржаўнага суверэнітэту Рэспублікі Беларусь, уяўляе сабой
прамавугольнае палотнішча, якое складаецца з дзвюх
гарызантальна размешчаных каляровых палос: верхняй –
чырвонага колеру шырынёй 2/3 і ніжняй – зялёнага колеру 1/3
шырыні сцяга.

  
Каля дрэўка вертыкальна размешчаны беларускі нацыянальны
арнамент чырвонага колеру на белым полі, які складае 1/9 даўжыні сцяга. Суадносіны шырыні і даўжыні
сцяга – 1:2. Сцяг мацуецца на дрэўцы (флагштоку), якое фарбуецца ў залацісты (вохра) колер.

  
Пры цырымоніях і іншых урачыстых мерапрыемствах Дзяржаўны сцяг Рэспублікі Беларусь
выкарыстоўваецца з наканечнікам ромбападобнай формы з выявай пяціканцовай зоркі, аналагічнай яе
выяве на Дзяржаўным гербе Рэспублікі Беларусь. Наканечнікі вырабляюцца з металу жоўтага колеру.

Дзяржаўны сцяг Рэспублікі Беларусь узнімаецца або ўстанаўлiваецца:

на будынку рэзідэнцыі Прэзідэнта Рэспублікі Беларусь – пастаянна;

на будынках Палаты прадстаўнікоў Нацыянальнага сходу Рэспублікі Беларусь і Савета Рэспублікі
Нацыянальнага сходу Рэспублікі Беларусь – пастаянна;

на будынку Савета Міністраў Рэспублікі Беларусь – пастаянна;

на будынках органаў Камітэта дзяржаўнага кантролю Рэспублікі Беларусь – пастаянна;

на будынках судоў Рэспублікі Беларусь, мясцовых выканаўчых і распарадчых органаў – пастаянна, а
над будынкамі, у якіх праводзяцца пасяджэнні мясцовых Саветаў дэпутатаў, мясцовых выканаўчых і
распарадчых органаў, – на час правядзення пасяджэнняў;

на будынках, тэрыторыях і сродках перамяшчэння дыпламатычных і консульскіх прадстаўніцтваў, на
будынках гандлёвых устаноў Рэспублікі Беларусь, што знаходзяцца за мяжой, на марскіх суднах і
іншых сродках перамяшчэння, на якіх у якасці афіцыйных асоб знаходзяцца Прэзідэнт Рэспублікі
Беларусь, Старшыня Палаты прадстаўнікоў Нацыянальнага сходу Рэспублікі Беларусь, Старшыня
Савета Рэспублікі Нацыянальнага сходу Рэспублікі Беларусь, Прэм'ер-міністр Рэспублікі Беларусь або
іншыя асобы, якія прадстаўляюць Нацыянальны сход Рэспублікі Беларусь або Савет Міністраў
Рэспублікі Беларусь, – у парадку, вызначаемым Саветам Міністраў Рэспублікі Беларусь;

у памяшканнях для галасавання – у дні выбараў і рэферэндумаў;

у вайсковых часцях Рэспублікі Беларусь згодна з вайсковым статутам;

на пагранічных заставах і прапускных пунктах (мытнях) Дзяржаўнай граніцы Рэспублікі Беларусь;

на марскіх суднах, суднах рачнога флоту, зарэгістраваных у Рэспубліцы Беларусь;

на спартыўных арэнах – у час правядзення чэмпіянатаў і першынстваў Рэспублікі Беларусь,
міжнародных спартыўных спаборніцтваў з удзелам нацыянальных зборных і ў час узнагароджання
беларускіх спартсменаў – пераможцаў міжнародных спаборніцтваў;

на іншых аб'ектах у адпаведнасці з распараджэннем Прэзідэнта Рэспублікі Беларусь, з рашэннем
Нацыянальнага сходу Рэспублікі Беларусь, Савета Міністраў Рэспублікі Беларусь, мясцовых Саветаў
дэпутатаў, мясцовых выканаўчых і распарадчых органаў.

Дзяржаўны сцяг Рэспублікі Беларусь можа быць узняты таксама на цырымоніях і іншых урачыстых
мерапрыемствах, якія праводзяцца дзяржаўнымі і грамадскімі органамі, прадпрыемствамі,
арганізацыямі і ўстановамі, у час народных, працоўных, сямейных свят і ў іншыя памятныя дні.


